
30. maí 2022. 
 
Fræðsluráð Hafnarfjarðar 
 

MINNISBLAÐ – Gjaldfrjáls grunnskóli – ókeypis skólagögn mál nr. 1508512 

 

Eftirfarandi minnisblað er samantekt á ritfangakaupum grunnskóla Hafnarfjarðar eftir að ákveðið var af 

fræðsluyfirvöldum í Hafnarfirði að færa nemendum ritföng að kostnaðarlausu. Með þessu minnisblaði er 

reynt að taka saman meginefni þessarar framkvæmdar og mögulega hvað megi af henni læra. 

 

Tilefni þess að farið var í að kaupa ritföng fyrir nemendur í grunnskólunum eru á vissan hátt viðbrögð við 

efnahagshruninu 2008 og í kjölfar þess. Það komu fyrst tillögur frá Velferðarvaktinni á vegum félagsmála-

ráðuneytisins um að styðja þurfi við fátækar fjölskyldur þar sem frí ritföng gætu þar verið mikilvæg til að 

jafna aðstöðumun barna en áætla má að ritfangakostnaður á barn í grunnskóla hafi verið nálægt 5.000 kr. 

á skólaári þótt það gæti verið aðeins mismunandi milli árganga og skólaára. Markmiðið með fríum 

ritföngum væri einnig að tryggja sambærileg gæði ritfanga í skólum svo efnahagur réði ekki slíku og 

sömuleiðis að minnka kolefnisspor ritfangainnkaupa, þ.e. að foreldrar þurfi ekki að fara að versla hvert 

fyrir sig heldur að allt sé keypt í einu lagi svo snatt út í bókabúð lagðist af foreldrum til mikillar gleði. 

 

Tvenns konar fyrirkomulag hefur verið á ritfangakaupunum. Fyrsta árið, skólaárið 2017-2018, voru ritföng 

keypt með stuttum fyrirvara og án sérstakrar skoðunar eða gæðamats á ritföngum. Þetta fyrirkomulag 

tókst ekki nægilega vel, þ.e. ritföng komu seint og auk þess var mikil óánægja með ritföngin frá kennurum 

að þau væru léleg og uppfylltu engan veginn gæðakröfur (t.d. kápur rifnuðu fljótt af stílabókum, blý 

brotnuðu í blýöntum, yddarar brotnuðu ef þeir  duttu af kennsluborðum o.fl.). Þess vegna var ákveðið að 

breyta fyrirkomulaginu fyrir skólaárið 2018-2019 sem hefur haldist óbreytt síðan. Það merkir að farið var í 

ítarleg útboð þar sem gæði voru skilgreind á ritföngum með sérstökum gæðakröfum til einstakra vara, án 

þess að ákveðnar vörur væru tilgreindar (sem reyndist flókið í sumum tilvikum, þ.e. aðeins ein ákveðin vara 

var þekkt í viðkomandi vöru, sbr. ákveðna vasareikna og liti). Það var einnig gert í þágu þeirra sem gætu 

lagt fram tilboð að þeir gætu treyst því að tilboð væru sambærileg.  

 

Útboð hefur farið fram í gegnum Ríkiskaup og þau fyrirtæki sem þar voru talin hæf til að taka þátt í útboði. 

Þrjú fyrirtæki hafa verið hér þátttakendur í þessum tveimur útboðum en samt ekki þau sömu í bæði skiptin. 

Útboðið sem var fyrir skólaárið 2018-2019 vann Penninn/Eymundson og gilti það í þrjú skólaár með 

framlengingum. Fyrir skólaárið 2021-2022 var haldið annað útboð og aftur vann Penninn útboðið og er það 

enn í gildi – sem felur í sér að vörur hækka í samræmi við verðlag milli ára en annað ekki. Í úrvinnslu á 

ritfangaframkvæmd sem verður kynnt hér áfram verður fyrsta skólaárið, skólaárið 2017-2018 (merkt með 

rauðum texta), tekið út úr samanburði sem hér mun koma en öll önnur ár vera inni í þeim samanburði sem 

hér mun koma.  

Þetta er heildarsamantekt fyrir ritfangakaup til grunnskóla Hafnarfjarðar frá 2017 til dagsins í dag. 

 2017-2018 2018-2019 2019-2020 2020-2021 2021-2022 2022-2023 Meðalt. 18-23 

Heildarvörufjöldi 168.189 174.512 128.839 121.413 135.803 97.334 131.580 

Vörufj. pr. nem. 39 43 32 30 34 25 33 

Hlutfall vörufj.   100% 76% 75% 58% 46% 71% 

Heildarkostnaður 10.271.253 27.869.710 21.309.309 20.812.557 16.109.586 12.826.138 19.785.460 

Kostaður pr. nem. 2.444 7.477 5.157 5.418 4.033 3.264 5.070 

Hlutfall kostnaðar   100% 69% 72% 54% 44% 68% 

 

Heildarkostnaður fyrir bæinn síðustu fimm skólaár er 98.927.300 auk fyrsta ársins svo heildarkostnaður 

við ritfangakaup til grunnskólanna hefur verið tæpar 110 milljónir alls. Þessi kostnaður mun áfram vera til 

staðar og er þess vænst að hún verði í kringum 10 milljónir á skólaári upp úr þessu ef svo fer fram sem 

horfir. Er kostnaðurinn þá kominn úr tæpum 30 milljónum sem hann var fyrsta skólaárið. 

 

Meginefni þessarar samantektar er að vörukaupum hefur smám saman fækkað á nemanda og kostnaður 

sömuleiðis. Fyrsta skólaárið, 2018-2019, sem gæðamiðað vöruval var í gangi, voru keyptar 174.512 vörur 

fyrir grunnskóla Hafnarfjarðar á kr. 27.869.710 kr. eða 43 vörur á nemanda þar sem meðaltalskostnaður á 

nemanda var 7.477 kr. Fyrir skólaárið 2022-2023 eru vörurnar 97.334 á kr. 12.826.138 kr. eða 33 vörur á 

hvern nemanda að meðaltali og meðaltalskostnaðurinn 3.264 kr. á nemanda. Það skýrist fyrst og fremst af 

því að sumar vörur duga lengur en eitt skólaár og það eru ódýrari vörur sem þarf að endurnýja (blýantar, 

strokleður, litir o.fl.) en þær dýrari minna (möppur, vasareiknar o.fl.)  

 

Hvað lærdóm má þá draga af þessum ritfangakaupum? 

1. Þessi framkvæmd skilar ákveðinni hagræðingu í notkun ritfanga í skólum, þ.e. vörumag og 

kostnaður hefur minnkað með árunum eins og vonir stóðu til. (Ekki er þó vitað hver besta staðan 

er þrátt fyrir það.) 

2. Ef horft er á einstaka grunnskóla (sem eru tölur á bak við töfluna hér framar) kemur í ljós að það 

er mismunandi eftir skólum hve margar vörur eru keyptar eftir skólum. Þannig virðist vera að enn 

sé tækifæri til að lækka kostnað með því að þeir skólar (meðaltal einstakra skóla er frá 26,8 vörur 

á nemanda í 46,1 á nemenda á árunum 2018-2023) sem hafa mestan kostnaðinn í dag til að nálgast 

þá skóla sem hafa bestu nýtinguna á ritföngunum. Það verður að telja að sumir skólar eigi þannig 

enn eftir að nýta betur lærdómsferlið. 

3. Það verður ekki annað séð en að það sé ánægja með þessa framkvæmd í skólunum, þ.e. þessi 

framkvæmd hefur gengið upp í meginatriðum þessi fimm skólaár sem hér liggja undir. Á hverju ári 

er þó jafnframt skoðað með einstakar vörur, þ.e. sum ár er skipt um vörur sökum þess að þær 

reyndust ekki nægilega vel. Vörur eru þannig stöðugt yfirfarnar og skipt um ef þær reynast ekki 

vel. 

4. Þessi framkvæmd minnkar kolefnisspor ritfangamála í grunnskólum þar sem foreldrar þurfa ekki 

lengur hvert fyrir sig til að kaupa ritföng fyrir sín börn með ferð út í bókabúð. 

 

Virðingarfyllst,     

 

Vigfús Hallgrímsson, þróunarfulltrúi grunnskóla 


